Инербаева Карлыгаш Амантаевна, 
№5 гимназияның директоры, тарих пәні мұғалімі

Кылышбаева Кульзипа Ауесовна, 
№5 гимназияның директордың оқу-ісі жөніндегі орынбасары, қазақ тілі мен әдебиеті пәні мұғалімі.
Астана қаласы

 

Б.Блум жүйесі бойынша мұғалімнің білім мен біліктілігін шығармашылықпен дамытудың мақсатты алты деңгейі

Бұл бағыттағы ойымызды ұлтымыздың рухани қайраткерлерінің бірі
А.Байтұрсынұлының қағидалы көзқарастарымен түйіндесек:
«Бір нәрсені істегенде, сол істі істей білетін адам істесе, шапшаң да жақсы істейді. Бұл жалғыз қол ісі емес, ми ісінде де солай. Мал бағатындар мал бағуын жақсы білерге керек, ел бағатындар ел бағуын жақсы білерге керек. Бала оқытатындар бала оқытуын жақсы білерге керек.»,-деп А.Байтұрсынұлы айтқандай, Сіздердің алдарыңызда дайын  жазылған сабақ жоспары жатыр немесе сол сабақ жоспарларын жазудың әдістеме құралы  жатыр. Сіздерге біреуін таңдау қажет. Қайсысын таңдар едіңіздер?
Менің тыңдаушыларым бұл сұраққа ойлана қалды. Жүздерінен сұраққа деген қызығушылықтарын от шашқан көздерінен байқадым.
Олардың сабақ жоспарларын жазудың әдістеме құралын таңдар едік,- деген жауабы мені қатты қуантты.
Мен осы сұрағыма жауап алғаннан кейін тыңдарманымның жауаптарына шексіз ризашылығымды білдіріп, өзімнің шығармашылық ізденіске, жетістіктерге жеткізген Б.Блум таксономиясының 6 мақсаттаы деңгейіне талдау жасап, ортаға салғанды жөн көрдім. 
    Қане, тыңдаңыздар, - дедім мен тыңдармандарымның жүзіне ойлы көз тастап. Алдарыңызда өз білім мен біліктілігін дамытқысы келетін, өздеріңізден үміт күтетін қаншама шәкірт-тұлғалар отыр?! Ойлы сұрақ, өз шешімін таппаған сан мыңдаған сұрақ шәкірт жүрегіне маза бермейді.  Сол сұрақтың шешімін Сіздерден күтеді. Ол сұрақ тосын сұрақ, жеңіл сұрақ, жетелеуші сұрақ, болжам сұрақ, сабаққа мүлдем қатысы жоқ сұрақ болуы да мүмкін. Өйткені оқушы Сізді дана адам, бәрін білетін сан сұрақтың шешімін табатын білгір адам, осы сұрағымның шешімін айтатын адам, ойыма ой қосатын, жүрегімнің отын жағатын адам деген ойды жүрегіне мықтап түйген. Ол үшін білім алып отырған оқушы мен білім беріп отырған ұстаздың арасында қандай шығармашылық байланыс болуы қажет? Енді осы сұраққа өз іс-тәжірибем арқылы жауап берейін.  
      Біз, тіл мамандары, әдебиет пәнін оқытуда көркем туындыларды тек мазмұндаумен  ғана шектелмей, оқушыларға бағыт-бағдар беру арқылы, бала қиялына, фантазиясына ерік беру арқылы, олардың айтқан ойына түсіністікпен қарап,  ондағы ұлттық болмыс пен ұлттық құндылықтардың тақырыптық, идеялық, тәрбиелік және әлеуметтік мәнін ашып, сөз тапқырлығына талдай оқытсақ, ұтарымыз мол болмақ.Ойшыл ақын, көрнекті ағартушы М.Жұмабаев өзінің «Педагогика» атты еңбегінде «...Фантазиясыз адам өмірі өңсіз, түссіз бір нәрсеге айналмақ. Мылқау өмірге үн беретін, сақау өмірге тіл беретін, жоқты бар қылатын, барды гүлді, көрікті қыла алатын, бізді арыға аяқ басқызып, тәңірмен тілдестіретін – сол фантазия» деген болатын. Олай болса, баланың шығармашылық ізденісі арқылы дарынын қалыптастыруда мұғалім өзінің фантазиясын баланың қиял-фантазиясымен ұштастыру қажет. 
   Ал енді жоғарыда айтылған таңдауды тағы еске салғым келіп тұр. 
· Неге десеңіз?! Жауабы дайын.
Егер, Сіз көптеген даналық сөздер жазылған іс-тәжірибені таңдаған болсаңыз, оқушы жүрегіне жол тапқан, бақытты ұстазсыз! Ал егер керісінше дайын сабақ жоспарларын таңдаған болсаңыз, бала дарынын қалыптастыруда өзіңіздің шығармашылық фантазияңыз, ізденісіңіз болмаса, оқушы жүрегіндегі көптеген сұрақтардың жауабын таппайсыз!  Өйткені сіз біреудің жазған дайын сабақ жоспарына тәуелдісіз. Өзіндік ойды жоғалтасыз да оқушыны сол дайын жауапқа тәуелді етесіз. Өзіңіз байқағандай, оқушының да ой еркіндігіндегі тәуелсіздік бұзылады да дайын нәрсеге қарай ауысады. Дайын сұрақ, дайын жауап, сұрақ жеңіл түрде қойылып,  оқушының ойлау деңгейін дамытуға қызмет етпейді, жауаптың құпиялылығы сақталмайды. Мен бұл жерде дайын сабақ жоспарын пайдаланба деген ойдан аулақпын. Сіз сол дайын сабақ жоспарын өзіңізге үлігі ретінде пайдаланып, оны өзіңіздің сынып деңгейіне қарай ыңғайлап жасасаңыз ұтарыңыз мол болмақ. Мысал ретінде айта кетейін, бір бөлмеде 6 сандық тұр дейік. Әр сандықтың ішінде не бар екенін, сол сандықтағы жиналған заттардың кімге тиесілі екенін оның иесі ғана біледі. Сол сандықтың иесі ғана сандықты өз кілтімен емін-еркін ашады. Иесі емес адамға оның ішіндегі заттардың кімге тиесілі екені белгісіз болуы заңдылық. Сіздің де құқығыңыз бар тура сондай сандық жасауға, бірақ ішіндегі заттардың бірдей болмауы заңдылық. Сандықтың ішіне әркім өзіне керегін салады. Сол себепті әрбір сабаққа жасалған сабақ жоспары сол сабақ жоспарын жасаған мұғалімнің сыныптағы оқушылардың білім мен біліктілігін ескере отырып жасағанын әрқайсымыз есте ұстағанымыз жөн. Бірақ жаңағы сандық сияқты сыртқы сұлбасы бірдей, ішіндегі заттың әртүрлілігі сияқты. Берілген білімнің оқушы бойына сіңіп, адами құндылықтарын дамытуға көңіл бөлініп, болашақта өзіне қызмет ету үшін мұғалімге не керек, не істеу керек? Ол үшін мұғалім әр сабағын жоспарлағанда, бүгін «Не үйретемін? Оны қалай үйретемін? Не арқылы үйретемін? Не үшін үйретемін? Шәкірттерім менен нені талап етеді? Көздеріндегі ұшқын оттарын өшіріп алмаймын ба?» деген сұрақтарды басшылыққа алып, мақсатына жетуде әдіс-тәсілдерінің ең тиімдісін қарастырып, оқушының назарын өзіңе яғни мұғалімге, аударуға бар күш-жігерін жұмсауы керек. Әрбір ұстаздың басты міндеті – сабақ барысында ең озық әдістерді дер кезінде игеру, іздену арқылы бала бойына дарыту, одан өнімді нәтиже шығара білу. Оқушының өмірдің барлық саласында табысты болуы үшін – мұғалім кәсіби біліктілігін көтеріп, тынымсыз ізденуі керек.  Сондықтан ұстаздың басты міндеті - білімді және өз ойын еркін жеткізетін сыни тұрғыдан ойлай алатын, алғыр, сауатты жас ұрпақты тәрбиелеу.
Мен жалпы сабағымда М.Жұмабаевтың «Педагогика» еңбегін Блум жүйесімен байланыстыра жұмыс жасаймын. Қазіргі барлық білім технологияларының жүзеге асырылуы осы жүйені негізге алып отыр. Неге десеңіз? Бұл технология емес. Сол технологиялармен  жұмыс жасау арқылы мақсатқа жетуге кепілдік беретін, барлық оқушылар меңгеруге тиісті іс-әрекеттермен жұмыс жасауды басшылыққа алатын жүйе. Бұл жүйе – Блум таксономиясы деп аталады. «Бір күн түсіндіруге қарағанда, бір сағат жұмыс істеу анағұрлым көп нәрсе үйретеді» - деген Ж.Ж Руссоның сөзін толықтыра түседі. Блум таксономиясының ұтымдылығы – мұғалім іс-әрекеті емес, оқушы іс-әрекеті алдыңғы қатарда тұрады, сол арқылы нәтижеге жету жобаланады. Мұғалім жеке тұлғаға қарай бағытталған тапсырмалар ұсынушы, нақты мақсат қоюшы, бағыт-бағдар беруші, оқушының жетістігін құптаушы, ынталандырушы, мақсаттарға жетелеуші. Бүгінгі күннің жаңартылған білім беру мазмұнының мақсаттары да осы.
 Сондықтан мұғалім өзінің тұлғалық және кәсіби тұрғыдан білім мен біліктілігін шығармашылықпен дамытуда Б.Блум жүйесінің алты баспалдағын негізге алып, қадам басса, табысқа, мақсатқа жетер еді. 
Бірінші қадам –  өз мамандығын дұрыс таңдай білу. Өз мамандығына деген шексіз сүйіспеншілік пен құрмет. Неге жаралсаң, соған арнал. Сол таңдаған мамандығыңның қиындығына төзесің, себебі сен сол мамандық үшін жаралғансың. Сол сүйіспеншіліктің қазығы сізді төзімділікке, шыдамдылықа, сабырлылықа мықтап байлап тұрады.1
Білу

      

Бірінші қадам – білу.  Өзі білетін материалды сол күйінде бере алатын деңгей. Теорияны, әдіс-тәсілдерді білу, оқыту технологияларын меңгеру, жүйелеу, түрін түстеу, атын білу. Осы бірінші қадам әрбір мұғалім үшін маңызды. Бірақ мұғалім өзі білген нәрсені оқушы алдында жайып салу, оқушының сабаққа деген қызығушылығын кемітеді. Әр мамандықтың өзіндік ерекшелігі бар.  Әрине, ең бірінші кезекте үздіксіз ізденіс, кәсіби білім, біліктілік. Мұғалімнің бойында ең бірінші  кәсіби білімі мен қоса   «Ақынның ақындығы атақта емес, Ақынның ақындығы ардағында», - деп ақиық ақын М.Мақатаев айтқандай, ұстаздың тұлғалық қасиеті қолындағы дипломы, алған атағымен емес, шәкірттерінің сапалы білімімен, саналы тәрбиесімен өлшенеді. Олай болса, әрбір ұстаз білім менен тәрбиені құстың қос қанатындай  бала жүрегіне дарыта білу керек. 
      Осы орайда, оқушыларыммен болған мына бір жайды айтқым келеді. Алдымда отырған шәкірттерімді  көркем шығарма, кітап оқуға баулу да оңай болған жоқ. Ол жасырын нәрсе емес. Бірде Ж.Аймауытовтың «Ақбілек» романын оқуға алдын-ала тапсырма бердім. Уақыт өте келе шығарманы қалай оқығандарын, қандай әсерде болғандарын сұрай бастасам, сыныпта 2-3 оқушы ғана оқыған да, қалғандары оқымай келіпті. Себебін сұрасам, «ҰБТ-ға дайындалдық» деген сияқты әртүрлі сылтаулар айтты. Ойланып тұрдым, «екі» деген бағамен оқушыны қорқыта алмайсың, қайта өзіңе қарсы қойып, пәнге деген қызығушылығы төмендейді. Үн-түнсіз сыртқа шықтым да, сыныпқа қайта кіріп, әр оқушының қасына барып, атын атап, бастарынан сипап, ұлы тұлғалар атынан Абай, Мағжан, Жүсіпбек, Ахмет, Сәкен болып сөйледім:  
    «Құрметті де қымбатты ұрпақтарым! Әрқилы заман болды. Сол кездерден хабардар болсын, тарихты ұмытпасын деп, сендерге «Әдебиет – өмірдің айнасы» демекші, асыл сөз арқылы өздеріңе көрген-білгенімізді өз еңбектеріміз арқылы қанымызбен, жанымызбен жазып, өздеріңізге қалдырдық. «Аманат – аманатқа қылма қиянат» деген нақыл сөз бар. Бүгінде біз өздеріңнің қолдарыңның табын сағынып, кітапханада сарғая күтудеміз, сағынғандықтан кітап парақшалары да сарғайып кетті.Сіздердің қолдарыңыздан түспей тозсақ, арман жоқ еді. Егер сіздер сол еңбекті бағалап, оқып, көңілге тоқысаңыздар, «елім», «жұртым» деген жастарға бердік батамызды» деп ойымды аяқтадым. Сыныптағы қыздар жылап та қалды. Бәрі орнынан тұрып кешірім сұрап, енді қайталанбайтынын айтты. Мен болсам: «Кешірімді ұлы тұлғалар шығармашылығын оқу арқылы дәлелдеңіздер»,-дедім. Оқушыларым уәделерінде тұрды. Ал бұл әрекеттің нәтижелі болуы – әр оқушының  жүрегіне жол тауып, мейірімділікпен, кешірімділікпен, түсінушілікпен қарауымның басым болғаны.Бұл өткір ой да, отты сезім де өзім оқытып жүрген асыл сөз өнерінің жемісі еді. Оқушыларды оқыту барысында қолданған көптеген тәсілдің бұл –  бірі ғана. Әрбір мұғалімнің бойында сезімталдық, кешірімділік, қарапайымдылық, әрбір жеке тұлғаны өзімен тең ұстап, болашағынан зор үміт күткен адами құндылық қасиеттердің басым болғанын қалаймын.
2
Түсіну


      Екінші қадам – өз мамандығыңның қыр-сырын түсіну. Өзіне арналған кәсіпті тапқан адамның ынталы әрі қалтқысыз жұмыс істеп, өз ісінен рахат табады. Тегінде, одан асқан еңбекқор жоқ.Қажетті мүмкіндік туғанда ол құлшыныс күннен күнге арта түседі.Өз еңбегіне адал әр адам тиімді мүмкіндіктерге ие болып қана қоймай, оған жол ашу арқылы өзгелердің де құлшына жұмыс жасауына мүмкіндік тудырады. Жыл өткен сайын оның ынта-жігері арта түседі. Мұғалім болу бір басқа, ұстаз болу бір басқа. Бірақ келе-келе екеуі түйісіп, ұстаз деген атауға ие болады. Екеуін бір арнаға түйістіретін – үздіксіз, ерен еңбектің арқасында өзіне арналған кәсіп, мамандық. Мұғалім болып алғаш мектеп табалдырығын аттаған сәттен бастап-ақ үнемі тынымсыз іздену, оқушылармен қатарласа оқу, мыс қазандай қайнаған еңбектің ішінде бірге қайнау арқылы – ұстаз деген ұлы есімге ие боласың. Ұстаз жолы – қиын жол. Оның түрлі асу бермес соқпақтары көп. Бұралаң, бұлтарысы мол. Ұстаз – бала үшін үлкен құрмет иесі. Бағалы адам. Ең алғаш білім ордасының табалдырығын аттағанда, анадай мейірімділігімен қарсы алып, білім нұрын жүрегіне ұялататын жан. Сондықтан да, ұстаздықтың ұлы қасиетін, шын мәніндегі үлкен абырой, бедел, білім күшінің иегері екенін оқушы жүрегіне ұялату әрі бірлік-ынтымақта жұмыс жасау үшін: 
               « Көп ізденіп, дана бол,
                  Баламенен бала бол!
                                              Әрбір оқушы сырласың болсын,
                                              «Тентегі» болса, шын досың болсын!
                Бойдағы бар мейіріміңді аяма,
                Әр баланы аясындай аяла!
                                               Арманың биіктерге қияласын,
                                               Асыл қасиетің шәкірт жүрегіне ұяласын!
                Шәкірт көзіңнің қарашығындай болсын,
                Ата-анасы нағыз жанашырыңдай болсын!
                                                Өз мамандығың сүйікті болсын,
                                                Әрбір ісіңе көңілің толсын
                Түлектерің жақсылықтың жаршысы болсын,
                Туған еліне бақыт құсы боп қонсын!» деген ой-тұжырымдарды  басшылыққа алдық.3
Қолдану



Үшінші қадам – қолдану арқылы білікті адамдардың кеңесіне құлақ асып, ақылмен іс істеген ізденгіш, шығармашыл жанның біліміне білім, іс-тәжірибесіне тәжірибе қоры қосылып, дамып отырады. Әрине, мұндай әрекет – тынымсыз еңбектің куәсі.
 Өзі толық білмей тұрып, әлі іс-тәжірибеде жетілмеген, жай-жапсарын толық меңгермеген шығармашылық жұмысты ортаға салмау. Қанша уақыт осы салада еңбек атқарып келе жатсамда, «білгенім – тоғыз, білмегенім – тоқсан тоғыз» деп келемін. Осы ойым – үздіксіз ізденуге жетелейді.
 Сол себепті  «Сабақ беру – үйреншікті жай ғана шеберлік емес, ол жаңадан жаңаны табатын өнер» - деген Ж. Аймауытовтың сөзін басшылыққа алып, бір нәрсе жасау үшін оған талпынамыз.Сол талпынысқа жету үшін  еңбектенеміз. Қажеттіліктен туындаған еңбек, іздену арқылы  келген нәрсе өз мақсатына жетіп, жемісін береді. Бағдарлама немесе оқыту әдістемелік құралын жазу бұл қажеттіліктен туындайды. Ал қажеттілік –  проблема немесе мәселеден пайда болады.  Ал енді осы мәселенің түйінін –  күнделікті сабаққа талдау, зерттеу жүргізу арқылы шешімін табасың. Проблеманы табуда оңай емес. Ол сенің біліміңді жетілдіруге деген ынтаң, оны меңгеруге деген салмақты, жүйелі еңбегің болмаса, ең бастысы білімді саралап, талдап зерделі оймен түйіндемесең, оқыту негізінде жатқан проблеманы да байқай алмайсың.  Табысқа жету – проблемаларды шеше білу. Әр табыс шешілген проблема, алайда проблемаларды шешудің шебері болу үшін әр нәрсені оң шешіммен қабылдау, нәтижесін көре білу  – педагогикалық салада қанша жыл еңбек етсем, сонша жыл менің санамның бір бөлігінде ұстайтын негізгі қағидам. Алдына  дұрыс шешім, нақты мақсат  қоя білетін, ұстанымы берік,  еңбектен қорықпайтын адам табысқа жетеді. Осының негізінде азды-көпті шығармашылық еңбектерім дүниеге келді. Атап айтар болсам, «Көркем мәтінге лингвистикалық талдау», «Махамбеттану» қолданбалы курсының бағдарламалары» мен «Махамбеттану» қолданбалы курсының Блум таксономиясы бойынша сұрақ-тапсырмалары», «Әдебиет пәнін шығармашылықпен оқыту – Блум таксономиясының ұтымдылығы», «Қазақ тілі пәнінен Блум таксономиясы деңгейінде оқу тапсырмаларын әзірлеу әдістемесі» атты еңбектерімнің қолданысқа енуі – қажеттіліктен туындаған, шығармашылықтың жемісі.4
Талдау



Төртінші қадам – талдау. «Әдебиет – ардың ісі», «Әдебиет – өнер сабағы»  екенін жадына мықтап түйіп, сөздің құдіретін баланың санасына сыналап енгізіп, оларды шешендікке, шығармашылыққа баулуда бойдағы бар мейірімді аямай, әдебиет әлеміндегі әрбір ірі тұлғаның бойындағы асыл қасиеттерін шәкірт жүрегіне ұялатуға тырыстым. Теңіз тамшыдан құралады демекші, шәкірттерімнің аузынан шыққан бір ауыз сөз мен үшін баға жетпес, өте құнды болды. Сол әрбір айтқан ойларын бағалай, талдай отырып, болашақтың тірегі өздері екеніне көздерін жеткізе, жылы сөзімді аямай, өзіме тарта отырып, Абайша толғануға, Махамбет пен Мағжанша жырлауға, билерше ойлануға, ойларын анық, еркін айтуға баулыдым. «Оқығаныңды айтпа, тоқығаныңды айт» деген қағиданы негізге алып оқушыларымды Махамбетше:
«...Көкейге білім тоқылмай,
Қалың кітап жастанбай,
Өнердің жолы басталмай,
Білімде жеңіс болар ма?!» -деп ақынша сезімін оятамын, толғандырамын.
Дала философтарынша даналық бастауына бас қойғызып, билерше ойландырамын:
«...Мектепке келген бала,
Зерек болайын деп келеді.
Ғылымның тұнығына
Зер салайын деп келеді.
Жақсыны жағала,
Алтын уақытыңды бағала»,-деп, даналыққа бастайтын жол саламын, жүрегіне ізгілік нұрын себемін.
Сыршыл ақындардың бірі – Мағжанша:
«...Оқушымын, төзіміме кім шыдар?
Оқи білген «төзім» деген сынды ұғар.
Көкке қарай қанаттанам, талпынам.
Оқи білген көкке Күн боп бір шығар»,- деп алдымдағы шәкірттерімнің қиялына құс қондырып, шабытына жан бітіріп, ғылымның өріне шығуына жетелеймін, төзімділікке баулимын. Ұстаз үшін бұдан асқан бақытты сезіну мүмкін де емес шығар?! Адам жанының қылын шертіп, сезімін оята білсем, даланың әсемдігін көңілдеріне ұялата білсем, нәзік те отты жырлардың сырын ұқтыра білсем, алдымдағы шәкірттерімнің өз туған тіліне, еліне деген махаббаттарын жандыра білсем, ұстаздық қарыз бен парыздың өтелгені емес пе?!       5
Жинақтау


   
Бесінші қадам – жинақтау. Білім берудің философиясы тұлғалардың әрдайым өзгеріп отыратын қажеттіліктерін қанағаттандыруға жол табады. Сабақ беру философиясы – бұл біздің сабақ тәжірибеміз,  оқыту стиліміз, оқуға деген сенімнің көрінісі. Олай болса, менің философиялық ұстанымым - әр баланың білім алуға алуға деген құштарлығын арттыру. Мен осы ұстаздық жолымда, шыққан биігім мен асқан асуымда: «Ұстаздық – ұлық қызмет емес, ұлы қызмет» - деген Бауыржан Момышұлының нақылын ойымнан бір сәт шығармаймын. Осы ұлы қызметте, ұстаздық жолымызда бала жүрегіне жол тауып, оларға мейірімімді аямай, адал да жемісті еңбек етуіміз, тек шәкірттеріме ғана емес, ұжымда да, қандай ортада болсын сыйлы болуымыз, халқымыздың, ұлтымыздың өз ұрпағына тәрбие мен білім берудегі озық іс-тәжірибесін, тәлімін негізге алуымыз. Олай дейтін себебіміз, біздің оқытып жүрген қазақ тілі мен қазақ әдебиеті, тарих пәндерінен орын алған ұлы тұлғалардың  ұлағатты тәлім-тәрбиесін санамызға құйып өстік. Көкейге түйгенімізді шәкірттеріміздің жүрігіне жеткізу үшін бар күш-жігерімізді салып, аянбай оқытудың әдіс-тәсілін шығармашылық ізденіспен байланыстырып, жинақтадық. 
6
Бағалау


        Алтыншы қадам –  бағалау. Егер әрбір адамзаттың абыройы терең білім мен ерен еңбектің арқасында келсе, онда ол иесіне құт болып дариды және қуанышқа бөлеп, жемісін жегізеді. Ақылды адам үшін білімді болу қиын емес. Бұл міндетті ұзақ жылдар бойы арқалау немесе өмірден өз мамандығын тауып,  абыройлы еңбек ету қиынға түседі. Ақиқаты сол – мұғалімнің тұлғалық және кәсіби тұрғыдан дамытуда Блум жүйесінің (білу, түсіну, қолдану, талдау, жинақтау, бағалау) 6 баспалдағын ұстану кез-келген ұстазды шәкірттерінің алдында адал еңбек етіп, абыройға жетелейді. Абырой ол – оқушыларының ел дегенде еміреніп, жұрт дегенде жүгініп еңбек етіп, Ұлы Абайдың сөзімен айтар болсақ, «өмірге кірпіш болып қалануы».   
 «Болашақтың баласын да, данасын да, ғылымын да ұстаз өсіреді» - деп Бауыржан Момышұлы айтқандай ұстаз – тағылымы терең ұғым. Оның ең негізгі мәні –  өмірде өзі де бақытты болып, өзгелерді де бақытқа жеткізуге үйрету, тәрбиелеу.   «Жүрегіңнің түбіне терең бойла, Мен бір жұмбақ адаммын оны да ойла»,- деп Ұлы Абай айтқандай, әрбір тұлға жұмбақ. Міне, сол жұмбақтың кілтін тауып, жүрек кілтін аша білу, әрбір жүректің құпия сырын оқи білу – педагогикалық тәжірибемдегі ең үлкен жетістік әрі ұстаздық жолдың ғажайып тылсым сыры деп ойлаймыз. 
Қайнаған еңбектің ішінде жүріп, қала, республика, халықаралық деңгейде қаншама ашық сабақтар өткіздік. Өз әріптестерімізге арнап оқу-әдістеме құралдарын, арнайы авторлық бағдарламалар жаздық. Республикалық, халықаралық ғылыми-практикалық конференция, семинарларға қатысып,  іс-тәжірибемді ортаға салдық. Өз әріптестеріме айтар ойымыз: 
                         «Жүрегінің түбіне терең бойла,
Әрбір шәкірт жеке тұлға, оны да ойла.
Қанаттандыр қиялын, дарынын аш,
Ұстаз деген сол үшін ұлы тұлға!»
Мұғалімді тұлғалық және кәсіби тұрғыдан дамытудың 6 баспалдағындағы айтар ойымыздың қорытынды түйіні осы.
    Мектебімізде мұғалімнің тұлғалық және кәсіби тұрғыдан өзін-өзі дамыту мүмкіндіктері негізінде «Блум таксономиясы бойынша қай сатыда тұрмын?» тақырыбында мұғалімдердің өз іс-тәжірибелік деңгейін анықтау үшін төмендегідей іс-шара өткізілді.
  Мақсаты: әр педагогті өзіндік танымға ынталандыру, өзінде бар қасиеттері мен мүмкіндіктерін жетілдіру, педагогтік әрекетіне рефлексия жасауға үйрету арқылы кәсіби дамыту. 
 Міндеттері:
«Өзіндік таным», «Өзіндік қажет» өз мүмкіндіктерін жүзеге асыру түсініктеріне педагогикалық негіздеме;
Мұғалімнің кәсібилігі – тұлғалық қалыптасуына байланысты ма?
Өзіндік бағалау, рефлексия. «Блум таксономиясы бойынша қай сатыда тұрмын?».

Блум деңгейлері арқылы өз іс-тәжірибелік деңгейін анықтау
Бағалау
Өзінің тұлғалық және кәсіби мүмкіндіктерін бағалай алуы, одан әрі өзіндік даму жүйесін қалыптастыра алатын деңгей
Жинақтау
Педагогикалық жұмысында қолданып жүрген жаңа әдіс-тәсілдерінің нәтижелерін жинақтай алатын деңгей
Талдау
Әдіс-тәсілдерді қолдану барысындағы нәтижелерді талдай алатын деңгей
Қолдану
Әр түрлі тәсілдерді ара-тұра қолдана алатын деңгей
Түсіну
Педагогикалық әрекеттерін дамыту қажеттілігін түсіну деңгейі
Білу
Өзі білетін материалды сол күйінде бере алатын деңгей



















Осы Блум таксономиясы сызбасы ұсынылып, әр мұғалім өз деңгейін белгілеп, топта дәлелдеп, талқылайды, өз іс-тәжірибелік деңгейін анықтайды. 
Өзінің педагогикалық қызметіндегі проблемаларды көре біліп, оларды шешу жолдарын топта қарастырады. 
Мұғалімдер талқылау нәтижесінде өз даму жоспарларын Блум жүйесі арқылы көрсетеді. 
Сонымен әр мұғалім өзінің кәсіби даму траекториясын таңдап, өзін-өзі дамыту жоспарын жасайды.

	Блум деңгейлері
	Өз іс-тәжірибелерін деңгей бойынша сәйкестендіру

	Білу
	· Теорияны білу.
· Әдіс-тәсілдерді білу.
· Оқыту технологияларын меңгеру, жүйелеу. 

	Түсіну
	· Педагогикалық міндеттерді шеше білу және дамыту қажеттігін түсіну.
· Озық  іс-тәжірибе алмасу

	Қолдану
	· Теориялық білімін тәжірибемен ұштастыру.
· Оқушының тұлғасын зерттеу.
· Әртүрлі тәсілдерді қолдана білу.

	Талдау
	· Педагогикалық міндеттерді шеше білу және дамыту қажеттігін түсіну.
· Озық  іс-тәжірибе алмасу.

	Жинақтау
	· Кәсіби біліктілігін арттыру (конференция, семинар, педагогикалық оқулар).

	Бағалау 





	· Өз еңбегінің нәтижесін көру (басылымдар, әдістемелік құралдар шығару). 
· Әдіскер мұғалім деңгейіне жету.
Шығармашыл берік тұлға.   

Қорытынды:  Жүрегінің түбіне терең бойла,
Әрбір шәкірт жеке тұлға, оны да ойла.
Қанаттандыр қиялын, дарынын аш,
Тиімді әдістерді пайдалан да.
Кері байланыс: Нені білдім, үйрендім, үйренгім келеді.

